
（二首）

作者：楊維楨　元末明初

本作品收錄於《列朝詩集/甲前07》

大唐天子梨園師，金湯重付軋犖兒。

何人端坐閱樂籍，三萬纏頭不足支。

龜年檀板阿蠻舞，花奴手中花如雨。

鈞天供奉真天人，上亦親撾汝陽鼓。

玉奴檀槽倦無力，忽竊寧哥手中笛。

邊風吹入新貢簫，銅池夜夢雙飛翼。

閤門邊奏塞黈聰，耳譜更訪明月宮。

漁陽一震萬竅聾，梨園弟子散如雨，

惟有舞馬傷春風。

沉香亭前花萼下，天街一陣催花雨。

海棠花妖睡初著，喚醒一聲紅芍藥。

金鑾供奉調《清平》，梨園舊曲換新聲。

阿環自吹范陽笛，八姨獨操傷春情。

君不見

夜遊重到明月府，青鸞能歌兔能舞。

五雲不障蚩尤旗，回首煙中萬鼙鼓。

那知著底梧桐雨，雨聲已入淋鈴譜。

此作品在全世界都属于公有领域，因为作者逝世已经超过100年，且作品于1931年1月1日

之前出版。

